
Літаратурна – музычная кампазіцыя

      “Табою, любы край, мне ганарыцца”                                            

                                                    Аутары метадычнай распрацоўкi
                                                            Лемяшэўская А.В.                                                                                                                                                                                                                                                                                                                                                                                                                     

                                                             Якубовiч А.М.
 
                                              супрацоўнiкi адзела адукацыi
                                                                  з моладдзю ПалесДУ
ТЭМА: Літаратурна - музычная кампазіція

              “Табою, любы край, мне ганарыцца”

МЭТА:

            1.Пашырыць веды студэнтаў пра гісторыка-культурную спадчыну Беларусі.

ЗАДАЧЫ:

            1.Фарміраваць паважлівыя адносіны да сваёй Радзімы.

            2.Выхоўваць пачуццё гонару і глыбокай павагі да нацыяльных традыцый, звычаяў, культуры.

            3.Выхоўваць павагу і любоў да беларускай мовы. 

Абсталяванне: плакаты, выстава кніг, музычнае суправаджэнне.
                                 (Гучыць мелодыя “Спадчына”)

Чыт.  Наш родны беларускі край. Ён прыгожы і па-свойму адметны на поўначы і на поўдні, на ўсходзе і на захадзе. Тут, дзе цечэ Дзвіна, у якую па-паўночнаму задумліва глядзяцца ёлкі і сосны, пятляе між палёў Бярэзіна; дзе струменіць, набіраючыся сілы, Нёман і шырыцца, выбіраючыся з балот, Прыпяць, дзе гамоніць з высокімі берагамі Дняпро і тлэцца хвалямі аб лодкі паўднёва-ласкавы Сож...

Ён, наш край, прыгожы і непаўторны сваімі рэкамі і азёрамі, сваімі лясамі і лугамі, сваімі сцежкамі і дарогамі...

Белавежская пушча, Браслаўскія азёры, Палессе і Свіцязь, Налібокі і Нарач, Бярэзінскі запаведнік і маленькая рэчка Проня – усё гэта наш родны край, наша спадчына, якая аднойчы і назаўсёды даецца кожнаму чалавеку разам з жыццём!
                          Янка Сіпакоў. “Як святло Радзімы”

                       (Гучыць мелодыя “Каб любіць Беларусь”)
1чыт.               Люблю цябе такой, якая ёсць, 

                          Зямля мая, зямля бацькоў святая,-

                          Мая слязінка – са святла наскрозь,-

                          Маё прычасце, мой святлісты лёс...

                          З табой і паміж бедаў я світаю,-
                           Тут гром і гнеў мірыліся не раз,

                           Тут нараджаліся Паэты і Паўстанцы

                           Таму вядомы сэрцу без прыкрас

                           І чорны хлеб і чарнавая праца

                                                                                        ( Ніна Загорская)

2 чыт.               Глядзіш на родны, любы кут,

                          І цэлы свет гатоў у сведкі клікаць.

                          Ці столькі зор насыпалася тут

                          На дол з каўша Мядзведзіцы вялікай

                          Ці гэта ў небе бы ў люстэрку тым,

                          Адбітак зыркі ўсіх агнёў Палесся...

                                                                                                 ( Н. Мацяш)
                           ( Гучыць мелодыя “Каб любіць Беларусь”)
     1.       Не завіце маю рэспубліку

               Краінай цёмных лясоў!

               Паглядзіце-

               Над ёю свецяцца

               Агні завадскіх карпусоў
    2.       Не завіце маю рэспубліку

              Краінай ціхіх далін!

              Паслухайце-

              Як грымяць над ёй

              Галасы магутных турбін

   1.      Не завіце маю рэспубліку

            Краінай багнаў-аблог!

            У садах яна

            Разліваецца,

            У жытах яна

            Калыхаецца,

            Разбягаецца

            У стрэлах дарог

  2.       У паглядзе краіны сённяшнім

             Мінулай тугі не шукай.

             Цудоўнаю кнігай сонечнай

             Яна прад вачмі – чытай!

            Святлом яе твар азораны,

             Авеяны цеплынёй.

             Але якую гісторыю

             Прайсці давялося ёй!                           ( К. Кірыенка “Мая рэспубліка”)

                                 ПЕСНЯ “Белоруссия”

Чыт.          Чым ты была, Беларусь мая родная?-

                   Хіба ж не бачылі нашыя вочы?

                   Вечна абдзёртая, вечна галодная,

                   Сонца не бачыла, а толькі ночы...

                                                          ( Я. Купала “Беларусі ардэнаноснай”)

                         ( Гучыць мелодыя “Молитва”)
1 юнак:             Наша доля нас не знае,

                           Жыццё наша – ноч і цьма.  

                           Жар улетку нас даймае,

                           Цісне холадам зіма.

2 юнак:             Наша жыццё невясёла...

                           Ноч і цьма на нас ляглі.

                           Нашы хаты, вёскі, сёлы

                           Сівым мохам абраслі

3 юнак:            Нашы слёзы незлічоны,

                          З нас крывавы льецца пот...

                          Люд забіты, люд хрышчоны,

                          Абяздолены народ!..

                                                                      ( Я. Колас “Наша доля”)

4 юнак:                 

                          Не! Досыць!Досыць! Трудна далей

                          Цярпець, ціхія слёзы ліць!

                          Нічога мне, ой не, не далі,

                          А ўзялі ўсё, чым мог бы жыць      

5 юнак:             Чакаў і днём, чакаў і ноччу

                           І ўжо абрыдала чакаць.

                           Устаю. Іду, куды йдуць вочы,

                           За крыўду плату адшукаць

                                            ( М. Багдановіч “З песень беларускага мужыка”)   
6 юнак:          Над горадам вецер асенні гудзе,

                        Барвянай зарой займаецца дзень...

                        А хто там, а хто там, а хто там ідзе?

                        Ідуць беларусы!   

                           ( Гучыць мелодыя “Полька”)
1чыт.                 ...І пайшла, і пайшла – 

                             Як бы хто набаяў –

                             Ад сяла да сяла

                             Гутарка такая:

                             Беларусь на куце

                             У хаце сваёй села,-

                             Чарка мёду ў руцэ,

                             Пазірае смела

                              Сядзіць важна,сама

                              Сабе гаспадыня,

                              І прыбрана яна –

                              Ніхто не закіне:

                             На галоўцы вянок 

                              З сініх васілёчкаў,

                              А чырвоны паясок

                              Стан абвіў дзявочы...

2чыт.                    А з тутэйшых музык

                               Гучная капэля,

                               Хто ў дуду, хто пад смык

                               Граюць ёй вяселле

                              Так бубняць і гудзяць

                              На гэтай бяседзе,

                              А суседзі глядзяць,

                              Дзівяцца суседзі:

                            -- То ж яна з мужыкоў,

                              А як выйшла ў людзі!

                              Як міне больш гадкоў,

                              Што ж тады ўжо будзе?!

                                                                     ( Я. Купала “Безназоўнае”)
                                   ТАНЕЦ “КУПАЛІНКА”

       ( Чытаецца ўрывак з верша Я. Коласа “На новай зямлі”)
             (Гучыць мелодыя “Беларусь мая снілася мне”)
1.                  Ляжыць шырокая дарога,

                      Вакол прастор,і я іду,

                      Іду, нясу пачуццяў многа

                      І ясных думак чараду 

                      Уздоўж дарогі чынна з краю

                      Слупы стаяць у два рады,

                      І, нібы гуслі-самаграі,

                      Звіняць іх гуслі-правады

                       Куды ні гляну – шыр і воля,

                       Дзе лес ды неба ставяць тын,

                       Нідзе мяжы не згледзіш болей,

                       І зніклі быльнік і палын            

( Гучыць мелодыя песні “Беларусь мая снілася мне”. Працягваецца чытанне верша)

2.                   Глядзіш – узносяцца будынкі

                      То з той, то з гэтай стараны,

                      І цешаць вочы мне навінкі,

                      І сэрца радуюць яны...                               
                       А тут, дзе ўчора багна прэла,

                       Гнілі век-векам балаты,

                       Збажынка сёння зарунела

                       І спее колас залаты

                       Шумяць па-новаму дубровы-

                       На край свой люба мне зірнуць.

                       Цябе, зямля, у адзенні новым,

                       Хацеў бы к сэрцу прыгарнуць!

                                                                              (Я. Колас” На новай зямлі”)  
                   ПЕСНЯ “Наша земля белорусская”
Чыт.                Лявоніха...Мяцеліца..

                         Без памяці вяселяцца...

                        -Гэй, дзьмі ў дуду, дудар! 

                         Аколіца-аселіца

                         Пад ногі сонцам сцелецца...

                         Збудзіўся гаспадар!..
                                     ТАНЕЦ “ЛЯВОНІХА”

(У канцы танца гучыць мелодыя песні “Вставай, страна огромная”)

 Чыт.                    Зямля зайшлася ад дыму,

                              Ад грому,

                              Сярод белага дня – туманы,

                                                                          туманы...

                               Глядзі,

                               Зразае вайна, як пілою,

                               Усё, што жыло, што расло,

                               Што сеялі...

Чыт.        Радзіма наша, акрываўленая Бацькаўшчына наша, заве цябе на подзвігі! Бі ворага! Бі немца! Ратуй Радзіму- маці маю! Памагай братам сваім знішчыць прышэльцаў! Радзіма кліча сваіх верных сыноў. Адгукніся стрэлам па ворагу
Чыт.              Слоў няма, каб цяпер гаварыць,-

                       Яны анямелі.

                       Слёз няма, каб наўзрыд праліць,-

                       Яны скамянелі.

                       На руінах стаю адна

                       У суровым маўчанні.

                       А навокал – вайна, вайна...

                       Папялішчы ды камяні.

                       Я спытала паўшых байцоў:

                       --Што рабіць мне, скажыце, героі!?

                       І, здаецца, шапнулі слаўцо:

                       “ Да зброі! Да зброі!”

                                                     (  Н.Тарас. “Няма слоў, каб цяпер гаварыць”)

  Чыт.             Партызаны, партызаны,

                       Беларускія сыны!

                       За няволю, за кайданы

                       Рэжце гітлерцаў паганых,

                       Каб не ўскрэслі век яны
                        Клічу вас я на пабеду,

                        Хай вам шчасцем свецяць дні.

                        Выразайце людаедаў, 

                        Каб не стала іх і следу

                        На святой нашай зямлі!

                                                            (Я. Купала “Беларускім партызанам”)
                                  (Гучыць мелодыя “ День Победы”)    

Чыт.                Голас не пазнаў себе самога.

                         Рэха раскашуецца ў лясах.

                         Па зямлі ступае

                         Перамога,

                         Веснавому дню нясе пасаг

                          З-пад брывей прыветных, палінялых

                          Журыцца даверліва пагляд.

                          Вочы хмарыць гора паланянак,

                          Каміноў жахлівых чорны чад

                           Выцвіла,як ветразь,

                           Гімнасцёрка,-

                           Захлынаў дзевятым валам бой.

                           І падкова скаткі

                           Плечы сцёрла-

                           Шчасце не прыйшло само сабой.

                           Многа будзе сонца,

                           Песень многа,

                           Вяснавой зялёнай гаманы!

                           Бо яе 
                           Чаканасць Перамога

                           Заручыла з мірам шар зямны

                                                                      ( Р. Барадулін “Дваццаць пяць”)

Чыт.                    У нябыт

                                        і нядоля і ворагі рынулі...

                             І цяпер

                                         прыгажэй, даражэй удвая

                             Ты стаіш, Беларусь,

                                          завадская, зубрыная...

                              Я – пясчынка твая.

                              Я – крывінка твая

                                                                              (Г. Бураўкін “Беларусі”)

   Чыт.             Беларусь мая родная,

                        Як жа я рвуся яшчэ раз

                         Пеша ўсю цябе змераць,

                        Увесь і чабор твой, і верас!..

                         Наглытацца хачу туманоў,

                         Твайго ветру і пылу;

                         Наглытацца хачу за сябе і за тых,

                         Што не ўстануць з нябыту;

                         Вочы просяць нябёсаў тваіх,

                         Ім твайго не хапае блакіту

                                                                (А.Куляшоў “Беларусь мая родная”) 
                        (Гучыць мелодыя  “Люблю наш край” )

1 чыт.             Край мой беларускі, край!

                         Дай мне прыгарнуцца, дай!

                         Да твайго ляснога

                         Вераснога долу,

                         Дзе так шчасця многа

                         Выпала на долю,-

                         Дай жа прыгарнуцца, дай!

2чыт.             Край мой беларускі, край!

                       Дай ты мне напіцца, дай!

                       Той вады гаючай

                       З той крыніцы вечнай,

                       Дзе ад ран балючых

                       Ты арлоў вылечваў,-

                       Дай жа мне напіцца, дай!

3чыт.            Край мой беларускі, край!

                       Дай ты мне паслухаць, дай!

                       Як на лад пявучы

                       Старажытнай мовы

                       Тут гамоняць пушчы,

                       Там шумяць дубровы, -

                       Дай жа мне паслухаць, дай!

4чыт.            Край мой беларускі,край!

                      Дай жа мне прайсціся, дай!

                      Па тваіх прасторах,

                      Па шляхах бясконцых,

                      Уначы – пры зорах

                      Раніцой – пры сонцы, -

                      Дай жа мне прайсціся, дай!      
                                                            (Н. Гілевіч”Край мой беларускі, край”)
Чыт.                Я ўдзячна лёсу,

                                             што з усіх краёў 

                        Ён выбраў для мяне навекі

                                                                  гэты,  

                        Дзе бальшакі прастуюць між гаёў,

                        А па сцяжынках коцяцца ранеты,

                        Дзе Нарач мые сінія шаўкі

                        І п’юць з Дняпра паўдзённыя вясёлкі,

                        Дзе з салаўямі дражняцца шпакі

                        І жыту голас дораць перапёлкі 

Чыт.              О, Беларусь, мая калыска,

                       Жыццё маё, прытулак мой!

                       З гарачаю любоўю нізка

                       Схіляюся перад табой.

                       Зямны паклон табе, радзіма,

                       Тваім палям, тваім лясам,

                       Тваім заводам з белым дымам,

                       Тваім гасцінцам і шляхам

Чыт.              Я тут, пад гэтым небам нарадзіўся

                       І вымаўляю з гордасцю услых:

                       Якая ты цудоўная, Радзіма,

                       Нібы матуля, родная для ўсіх

                      Нямала сцежак і дарог схадзіў я—

                      І ўсюды славен дружбай чалавек

                      Адна ты ў нас, вялікая Радзіма,

                      Дык будзь жа блаславёная навек

     (Усе ўдзельнікі  вечара спяваюць песню “Люблю наш край”)

Чыт.
Беларусь, Белая Русь... Няма нідзе на свете мілейшай і прыгажэйшай назвы за маю старонку;

Няма нідзе на свеце чыстейшых і празрысцейшых рачулак і азёраў;

Няма нідзе на свеце зелянейшых лясоў і лугоў ;

Няма нідзе на свеце жаўцейшых жытоў і блакітных ільноў;

Няма нідзе на свеце бялейшых бяроз і аблокаў
Чыт.   

Тут нараджаюцца самыя прыгожыя дзяучаты, самыя дужыя і мужныя хлопцы

Тут, на гэтай святой зямлі, жывуць самыя добрыя, сціплыя, чэсныя і працавітыя людзі
Чыт.   

     Беларусь мая любімая і мілая,

    Ты- сцяжынка вузкая ў расе.

     Кожную вясну ў край наш з выраю

     Шчасце ў дзебе бусел нам нясе

Чыт.

       Кожны чалавек непасрэдна звязаны з той зямлёй, на якой нарадзіўся . Так і мы, дзеці, нашай мілай маці- Беларусі, павінны ведаць, што краіна, у якой мы жывём,- гэта самы цудоўны падарунак лёсу, самае дарагое, што ў нас ёсць. 
Чыт.
      Родная мая зямля! Белая Русь ты мая! Колькі болю і пакут ты вынесла! Колькі слёз ты выліла! І- выжыла. Даказала ўсяму свету, што ёсць такая краіна - Беларусь, гордая, непакорная, мужная! І наш святы абавязак- зберагчы яе для нашчадкаў, прыгожай і чыстай. Квітней, мая Белая Русь!


